
Bore Sadwrn, 22 Ebrill, daeth dros 40 o aelodau canghennau’r 

De Ddwyrain o Ferched y Wawr i ymuno mewn taith gerdded 

hwyliog iawn o gwmpas Pontypridd yng nghwmni Jill Lewis - 

Y Llywydd Cenedlaethol. Diolch i bawb a fu’n trefnu, arwain, 

tywys a paratoi paned yng Nghlwb y Bont. Roedd yn rhan o'r 

prosiect Cerdded, Cerdd a Chynefin.  (Rhagor ar dudalen 3) 

Taith Merched y Wawr Siom Colli Safle  
ar gyfer Ysgol Gymraeg  

Mae rhieni ardal Ynysybwl a Glyncoch yn siomedig iawn fod  
Cyngor Sir Rhondda Cynon Taf a Llywodraeth Cymru wedi 
penderfynu agor ysgol Saesneg ar safle lle y gobeithiwyd agor 
Ysgol Gymraeg ar gyfer y cwm. Tra’n trafod ail-drefnu addysg 
Gymraeg yn ardal Pontypridd pedair blynedd yn ôl cynigiwyd y 
safle yn Glyncoch gan rieni’r ardal ond gwrthodwyd eu cais gan 
Gyngor Rhondda Cynon Taf. Yn ôl y rhieni mae bwriad y 
cyngor a’r llywodraeth yn warthus, torcalonnus ac yn sgandal 
sydd angen ei ail-ystyried.   
   Mewn llythyr agored at Jeremy Miles, y Gweinidog Addysg, 
mae Heledd Fychan, Aelod o’r Senedd dros Blaid Cymru yn 
dweud mai “nifer fach o rieni fydd yn dewis gyrru eu plant i 
ysgol Gymraeg, sy’n anos a drytach i’w chyrraedd na’r ysgol 
Saesneg newydd. Mae pryder am ddyfodol yr iaith Gymraeg yn 
yr ardal, ac mae llawer yn credu fod agor yr ysgol yma yn gam 
yn ôl i addysg cyfrwng Cymraeg. 
   “O ystyried fod gennym nod yma yng Nghymru i gyrraedd 
miliwn o siaradwyr Cymraeg erbyn 2050, rwy’n siomedig iawn 
i ddeall fod Llywodraeth Cymru yn buddsoddi mewn cynllun 
fydd yn niweidio dyfodol y Gymraeg yn yr ardal. Mae’n rhaid i 
Lywodraeth Cymru ail-ystyried cyfrwng iaith yr ysgol yma fel 
mater o frys.” 

Noson o Adloniant 
 

 8yh Nos Iau, 11 Mai 
Yng Nghlwb Rygbi Pentyrch 

 
Manylion oddi wrth:  

clwbydwrlyn@pentyrch.cymru  

PENTYRCH 
Gohebydd Lleol:  

 

Trysorau 

‘Fy nhrysor i’ oedd teitl y noson a 

gynhaliwyd yng Nghlwb Rygbi Pentyrch 

gan Glwb y Dwrlyn nos Iau, 6 Ebrill, yn 

dilyn llwyddiant noson debyg y llynedd. 

Y syniad oedd bod nifer o aelodau yn 

cyflwyno hanesion ar sail eitem neu 

wrthrych a oedd yn bwysig iddynt. 

Gwahoddwyd pedwar i’r llawr gan y 

Gyd-gadeiryddes, Marian Evans. 

Cyflwynodd Guto Roberts ran o’i 

goeden deuluol, a chanolbwyntio ar ddau 

hanesyn, sef hanes Yr Hwntw Mawr, a 

laddodd forwyn ar fferm rhai o’i 

hynafiaid ger Penrhyndeudraeth; a hanes 

Jack Evans, a ymfudodd o Borthmadog 

yn ddyn ifanc, gwneud ffortiwn yn 

America ac y cynhaliwyd ei angladd yn y 

Port gyda band jazz o New Orleans yn ei 

arwain!  

   Daeth Rowenna Thomas â darlun y 

mae’n ei drysori i’w ddangos i’r 

gynulleidfa, sef anrheg priodas a gafodd 

hi a Rheinallt gan ei modryb, Margaret, a 

oedd yn genhades yn India. Cawsom nid 

yn unig ddisgrifiad o arwyddocâd y 

darlun a’i symbolaeth, ond hefyd lawer 

iawn o hanesion difyr am y fodryb a 

fyddai’n aros gyda Rowenna a’i theulu 

pan fyddai gartref ar ymweliad â 

Chymru. 

   Bu Lyn Davies yn sôn am ymweliad, 

fel rhan o’i waith gyda HTV, ag ardal 

Môr Galilea yn Israel ar adeg enbyd pan 

oedd arswyd rhyfel yn y tir. Rhyfeddol 

oedd yr hanes am gael caniatâd i anfon 

adroddiad yn ôl i Gymru. Creodd 

wrthgyferbyniad llwyr wedi hynny drwy 

ail-greu awyrgylch hyfryd gwledd fin 

nos ar lan y llyn. 

   A chafwyd diweddglo teilwng a 

theimladwy wrth i Rhodri Gwyn-Jones 

siarad am y llythyrau y mae’n eu trysori, 

a anfonwyd gan ei dad dros nifer o 

flynyddoedd, gan ddechrau pan oedd 

Rhodri’n fyfyriwr yng Nghaerdydd. 

Roedd y llythyrau nid yn unig yn 

drysorau personol, ond hefyd yn 

weithiau llenyddol ac yn ddogfennau 

cymdeithasol pwysig. 

Noson hyfryd, i’w thrysori! 

 
Dymuniadau Da 

Danfonwn ein cofion cynnes a’n 

dymuniadau gorau at John Williams 

sydd yn yr ysbyty ar hyn o bryd. 

 
Priodas Aur 

Llongyfarchiadau gwresog i Judith a 

Ken Evans a fu’n dathlu eu priodas aur 

ar ddiwedd mis Ebrill. 

 
Brysia Wella 

Mae’n dda deall bod Shan Pickard yn 

gwella’n ddyddiol wedi iddi dderbyn 
llawdriniaeth ar ei phenglin. Edrychwn 

mlân at ei gweld yn cerdded o gwmpas y 
pentre unwaith eto. 

Llongyfarchiadau i Eira a Gwilym 

Williams perchnogion y ceffyl ‘Ivan 

Inkling’ enillod ras yn Noson yn y 

Cyfrwy Is-Lywyddion Clwb Rygbi 

Pentyrch. 

GILFACH 
GOCH  

Gohebydd Lleol:  
 

PONTYPRIDD  

Perllan Gymunedol 
Ddydd Gwener 31 Mawrth fe ddaeth y 
gymuned a chynghorwyr Cyngor 
Cymuned Gilfach Goch at ei gilydd i 
blannu 12 o goed ffrwythau cymysg ar dir 
drws nesaf i’r parc yn y Stryd Fawr.  
Plannwyd perllan arall mis diwethaf gan y 
GGCA ar dir yn rhandir Stryd Celyn. 
   Bydd y coed yn tyfu’n llawn o fewn 10 
mlynedd gyda’r gallu i gynhyrchu 40 pwys 
o ffrwyth pob blwyddyn.  Dylai’r ffrwyth 
cyntaf fod ar gael mis Hydref nesaf. 

Chwifio’r Faner yn yr Eidal 

Derbyniodd Esmay Walters a’i thîm 

dawns, Dance Crazy, wahoddiad gan 

Mauro D’Ambrosi i ddawnsio yn yr Eidal 
ym mis Ebrill. Roedd yn brofiad 

bythgofiadwy. Dawnsiodd y tîm mewn 

gwledd fawreddog ar y nos Sadwrn. Ar y 
dydd Sul fe gystadlodd Esmay a’i phartner 

Eve Harris yng nghystadleuaeth Dawns 

Lladin Cenedlaethol yr Eidal a daethant yn 

fuddugol mewn sawl categori dan 14 ac 16 
oed. 

Gohebyddion: Siân a Mike Ebbsworth 
 

Colli Delyth 

Gyda chalon drom y rhennir y newyddion i 

Delyth Blainey, Graigwen golli ei brwydr 

ddewr ganol mis Ebrill. Roedd Delyth yn 

ffrind da i lawer ohonom. Bu’n athrawes 

ofalgar i lu o blant ac yn aelod ffyddlon o 

Gôr Godre’r Garth a changen y dre o 

Ferched y Wawr. Mae’r golled yn fawr. 

Estynwn ein cydymdeimlad dwysaf â 

Gareth, Huw, Josie, Gwendra a’r teulu.  

 

Cyfarchion pen-blwydd 

Dathlodd Margaret Ebbsworth, Graigwen 

ben-blwydd arbennig iawn yn ddiweddar. 

Braf oedd rhannu’r diwrnod gyda theulu a 

ffrindiau. 

 
Merched y Wawr 

Roedd Ebrill yn fis prysur i’r gangen. 

Croesawyd Beti George i’n plith. Cafwyd 

noson hwylus a chartrefol yn ei chwmni. 

Ymunodd aelodau o ganghennau cyfagos i 

wrando ar Beti yn dwyn i gof ambell stori 

ddiddorol, a sut y daeth merch ifanc o 

bentref cefn gwlad Coedybryn, Llandysul, 

yn un o’n darlledwyr mwyaf amlwg. 

    Ar fore hyfryd (diolch i’r drefn), daeth 

dros 40 o aelodau canghennau’r De 

Ddwyrain i ymuno mewn taith gerdded 

hwyliog iawn o gwmpas rhai o fannau 

diddorol Pontypridd (Llun ar tudalen 1). 

Roedd y Llywydd Cenedlaethol Jill Lewis, 

y Cyfarwyddwr Cenedlaethol Tegwen 

Morris, Trefnydd y De Ddwyrain Jên 

Dafis a Heulwen Jones Llywydd y 

Rhanbarth ym mhlith y cerddwyr. Diolch i 

Lywydd Cangen Pontypridd, Jayne Rees 

am baratoi mor drylwyr, ac i Delyth 

Davies, Dil a Menna am ddarparu lluniaeth 

yng Nghlwb y Bont. 

   Nos Iau, Mai 11eg am 7.30 yh yng 

Nghlwb y Bont, ein gwestai fydd Dean 

Powell, Llantrisant. 

 

Clwb Llyfre 

Fe fydd y criw yn cwrdd dros baned fore 

Mercher Mai 24ain am 10.30yb yn 

llyfrgell y dre. Croeso cynnes i 

ddarllenwyr newydd! 

Gwellhad buan 

Cafodd Danni Thomas driniaeth ar ei 

galon yn ddiweddar. Pob dymuniad da i ti 

am adferiad llwyr. 

 

Gohebwyr mis Mehefin fydd Dave a 
Margaret Francis. Cysylltwch â nhw â’ch 

newyddion. 

Clwb Rygbi 
Pentyrch 

 
Cafodd tîm dan 11 y 
Clwb ddiwrnod i’w 
gofio ddechrau mis 
Ebrill pan aethon nhw i 
dwrnament 7 bob ochr 
yn Ysgol enwog Rugby 
yn rhan o ddathliadau’r 
200mlynedd ers yr 
eiliad hanesyddol 
honno ar feysydd yr 
ysgol pan gododd 
William Webb Ellis y 
bêl mewn gêm bêl 
droed a rhedeg â hi - yr 
eiliad arweiniodd at 
greu'r gêm newydd - 
rygbi! Deuddeg tîm 
oedd yno - deg o 
Loegr, un o’r Alban a Phentyrch yr unig 
dîm o Gymru i gael gwahoddiad. Ac fe 
garion nhw’r Ddraig yn wych - ennill pob 
un o’u 6 gêm yn gyffyrddus i gipio’r Tlws 
- Y Llwy a gerfiwyd yn arbennig gan y 
noddwyr - elusen y Wooden Spoons - i 
goffau’r dathlu. Ac yn goron ar y diwrnod 
cafodd dwy o ferched Pentyrch - Freya 
Davidson a Carys Mills eu henwi ymhlith 
4 seren ddisgleiria’r gystadleuaeth. 
Achlysur i’w drysori  
   Bu’n fis i’w gofio hefyd i dîm cynta’r 
Clwb. 5 gêm, 5 buddugoliaeth swmpus, 
rygbi disglair a phentyrru’r pwyntiau; 45-
10, a 60-0 bant yn erbyn Pontyclun a’r 
Illtydiaid; a gartre 32-5, 43-21 a 47-20 yn 
erbyn Penygraig, Clwb Rygbi Cymry 
Caerdydd a Threganna. Mae’r 
freuddwyd o ennill dyrchafiad ddiwedd 
y tymor yn dal yn fyw iawn, a gêm 
enfawr yn ein haros brynhawn Sadwrn 
am 13.30 ar Barc y Dwrlyn yn erbyn 
Penarth - y tîm sy ar y brig.  

   Mae cymysgedd o goed afal, cellog a 
cheirios. Cadwch Gymru’n Daclus wnaeth 
ariannu’r prosiect gyda’r amcan i ddarparu 
ffrwyth i’r gymuned yn rhad ac am ddim 
ac i hybu bwyta’n iach 

EFAIL ISAF 
 

Gohebydd Lleol:  
Loreen Williams 

Cydymdeimlo 

Estynnwn ein cydymdeimlad diffuant i 
Richard, Ann, Huw ac Elin Griffiths, 
Parc Nant Celyn wrth iddynt ffarwelio â 
mam Richard ddiwedd mis Mawrth yn 
dilyn salwch hir. Bu Nanette Griffiths yn 
gweithio’n ddiwyd ym myd addysg yn 
Rhondda Cynon Taf am flynyddoedd 
lawer. Cynhaliwyd y gwasanaeth 
angladdol yn Eglwys Sant Illtud, Pentre’r 
Eglwys ar ddydd Mawrth, Ebrill 18fed. 
Cydymdeimlwn a’i gŵr Elgar yn ogystal 
â’r teulu ym Mharc Nant Celyn. 
   Yr un yw ein cydymdeimlad â theulu 
Caryl a Gareth Hall Williams, Heol y 
Ffynnon ar golli tad Caryl ar y 30ain o 
Fawrth. Roedd David Davies, neu Dai, 
fel yr adnabyddwyd ef, yn enedigol o 
Gefneithin, ac mi roedd e a’i wraig 
Wilma’n byw yn ardal Caerffili. 
Trefnwyd y gwasanaeth angladdol yn 
Amlosgfa Thornhill ar Ebrill 20fed. 
Bydd yn gadael bwlch mawr ar ei ôl a 
bydd Tom a Greta, ei wyrion yn gweld ei 
golli’n fawr. 
 
Brysiwch Wella 

Dymunwn yn dda i Gwilym Treharne, 
Nant y Felin sydd wedi niweidio ei goes 
yn wael. Brysia wella i ti gael mynd yn 
ôl i’r Cwrs Golff. 
   Dymuniadau gorau am wellhad buan i 
Ioan Rees sydd yn yr ysbyty ym Merthyr 
Tudful. Brysia adre Ioan. 
 
Swydd Newydd 

Mae Beth Reynolds, Penywaun wedi 
newid byd yn ddiweddar. Bu Beth yn 
athrawes yn Ysgol Pencae yng 
Nghaerdydd am ryw ddeunaw mlynedd, 
ond mae wedi dod nôl yn nes adref i 
ddysgu yn yr Adran Iau yn Ysgol 
Gymraeg Garth Olwg. Dymuniadau 
gorau iti yn dy swydd newydd. 
 
Y TABERNACL 
Cydymdeimlo 

Estynnwn ein cydymdeimlad llwyraf i 
Arwyn Jones, Llanharan ar golli ei wraig 
Sheila yn ystod mis Ebrill yn dilyn 
cystudd blin dros y misoedd diwethaf. 
Cydymdeimlwn â’r teulu i gyd. 
 
Bedydd 

Ar y 1af o Ebrill, o dan lywyddiaeth 
fedrus ac urddasol Rhiannon 
Humphreys, bedyddiwyd Elis Cai Evans 
yn y Tabernacl, Efail Isaf. Mae Elis yn 
fab i Dylan a Louise Evans, yn frawd 
bach i Matti ac yn ŵyr i Edwyn a Gaynor 
Evans, Tonteg. Yr oedd rhyw ddeg ar 
hugain o deulu a ffrindiau wedi 

ymgynnull i fwynhau'r bedydd a’r te 
parti i ddilyn. 
 
Apêl y Pasg 

Soniais yn rhifyn mis Ebrill Tafod Elái 
fod y Gweithgor Cyfiawnder 
Cymdeithasol wedi bod yn trefnu 
cefnogaeth i elusennau’r ardal, gan 
gynnig ychydig o gysur adeg y Pasg i 
bobl sy’n wynebu cyfnodau anodd. Bu 
ymateb yr aelodau a’r pentrefwyr yn 
llwyddiant ysgubol a chasglwyd dros 
300 o wyau Pasg i’w rhannu i’r digartref, 
y lloches, a’r cartrefi gofal. 

 
Merched y Tabernacl 

Aeth nifer dda o aelodau Merched y 
Tabernacl draw i Neuadd y Dref yn 
Llantrisant fore Mawrth Ebrill 18fed. 
Daeth Dean Powell i’n cyfarfod yn y 
Neuadd hynafol a chawsom Hanes 
anhygoel yr adeilad a’r ardal ganddo. 
Cyflwynodd ffaith ar ôl ffaith o’r hanes 
am ryddfreinwyr yr ardal, am yr hen 
arfer o Daro’r Ffiniau ac am yr enwog 
Ddoctor William Price. Daeth a’i sgwrs i 
ben drwy gyflwyno ffilm i ni o hanes yr 
ardal. 
   Roedd aelodau Merched y Wawr, 
Cangen y Garth wedi ymuno â ni am y 
bore ac mae ambell i lun gan Nia ar 
dudalen 5 sy’n cofnodi’r bore diddorol 
dros ben. 
  Cawsom ddiweddglo hyfryd i’r bore 
drwy fynd lawr i Stafell De Gwyneth ar 
lawr gwaelod yr adeilad i gael paned, 
teisen a sgwrs. Diolch i Eifiona am 
drefnu bore mor hwylus i ni. 

   Byddwn yn cyfarfod nesaf ddydd 
Gwener Mai 19eg. I’r rhai sydd yn 
awyddus i gerdded cewch gyfarfod ym 
maes parcio, Neuadd y Pentref am 10 o’r 
gloch y bore gan fynd am dro o gwmpas 
y pentre. Bydd croeso i bawb nôl wedyn 
yn y ganolfan am 11 o’r gloch am baned 
a sgwrs. 
 
Cymorth Cristnogol 

Mae wythnos Cymorth Cristnogol ar y 
gorwel unwaith eto. Ers cyfnod y Covid 
mae’r eglwys wedi rhoi’r gorau i gasglu 
o ddrws i ddrws yn y pentref. Bydd cyfle 
i’r aelodau gyfrannu yn ystod yr 
Oedfaon drwy gyfrwng y blychau casglu 
gan lenwi amlenni fydd ar gael yn y 
cyntedd, neu drwy anfon siec at ein 
Trysorydd neu drwy archeb banc. Bydd 
yr arian a godir eleni yn mynd i helpu 
ffermwyr Malawi sy’n wynebu 
trafferthion enbyd yn sgil effeithiau’r 
argyfwng Newid Hinsawdd. Cofiwch 
hefyd am yr Oedfa Cymorth Cristnogol 
ar ddydd Sul, Mai 21ain. 
 
Trefn yr Oedfaon ar gyfer Mis Mai 

Mai 7fed Gwasanaeth Cymun o dan ofal 
Emlyn ac Ann Davies 
Mai 14eg Y Parchedig Aled Edwards 
Mai 21ain Oedfa Cymorth Cristnogol 
Mai 28ain Rhodri Llywelyn yn cael ei 
holi gan Helen Prosser 

Wythnos 
Cynnig 

Cymraeg –  
15-19 Mai 

2023  
 
Annwyl 
Ddarllenydd,  
Hoffwn dynnu eich sylw at gynllun o’r 
enw y ‘Cynnig Cymraeg’, sy’n cydnabod 
ymdrechion cyrff nad ydynt yn dod o 
dan Safonau’r Gymraeg i greu 
cynlluniau datblygu’r Gymraeg. Cyrff 
sector breifat, trydydd sector ac 
elusennau yw’r rhain yn bennaf. Mae’n 
gyfle iddynt ddangos eu bod yn 
ymfalchïo yn yr iaith Gymraeg ac yn 
barod i'w defnyddio.  
   Caiff wythnos y ‘Cynnig Cymraeg’ ei 
chynnal rhwng 15-19 Mai a bydd sylw ar 
y cyfryngau i’r cyrff sydd wedi derbyn 
ein cydnabyddiaeth. Maent yn cynnwys 
Boots, NSPCC, Lidl ac RSPB Cymru.  
   Mae’r sefydliadau yma yn awyddus i 
bobl ddefnyddio eu gwasanaethau 
Cymraeg, felly dyma dynnu eich sylw 
atynt a’ch annog i fanteisio arnynt. Gellir 
gweld mwy am y cynllun ar ein gwefan - 
www.comisiynyddygymraeg.cymru - a 
byddwn yn gwerthfawrogi eich cymorth 
i ledu’r gair!  

Diolch yn fawr,  
Efa Gruffudd Jones  

Comisiynydd y Gymraeg 

LLANTRISANT 
PONTYCLUN 

MEISGYN 

Gohebydd y mis: Sara Davies  
 
Cylch Cadwgan 

Cynhaliwyd y sesiwn olaf am eleni ar 
Nos Wener yr 21ain o Ebrill dan nawdd 
Cymdeithas Gymraeg Llantrisant yng 
Nghanolfan Tabernacl Efail Isaf.  Y gŵr 
gwadd oedd yr Athro Emeritws Gareth 
Williams sydd bellach wedi ymddeol o’r 
adran Hanes ym Mhrifysgol de Cymru 
yn Nhrefforest. Bu’n darlithio’n 
wreiddiol yn Aberystwyth, gan ennill 
enw iddo’i hun fel arbenigwr ym maes 
diwylliant poblogaidd y Gymru 
ddiwydiannol. Yn benodol, bu’n 
ymddiddori mewn chwaraeon gan 
gyhoeddi hanes datblygiad Rygbi yng 
Nghymru mewn cyfrol ‘Fields of Praise’ 
a gyhoeddwyd ar y cyd â Dai Smith.  Bu 
hefyd yn ymddiddori ym myd canu 
corawl yng Nghymru gan gyhoeddi 
cyfrol safonol dan y teitl ‘Valleys of 
Song:  Music and Society in Wales 1840
-1914. 
   Ar y noson diolchwyd i Glenys 
Roberts a fu’n cydlynu gweithgareddau 
Cadwgan drwy’r tymor, i John Llew am 
ei waith yn llywio amserlen Cymdeithas 
Gymraeg Llantrisant ac i Gwilym Huws 
am waith cyson yn hysbysebu a chofnodi 
gwaith cynifer o gymdeithasau yn ei 
daflen wythnosol. 
   Teitl y ddarlith oedd ‘Angau yn y 
Prynhawn’, sef cyfeiriad penodol at y 
gêm enwog a chwaraewyd yn 1905 ar 
Barc yr Arfau pan gurwyd yr enwog 
Grysau Duon gan Gymru. Teitl y bennod 
yn ‘Fields of Praise’ ar yr achlysur oedd 
‘Life, Death and the Afternoon’.   
   Cymryd 1905 fel canolbwynt i’r 
traddodi a wnaed gan symud o fyd 
chwaraeon i fyd crefydd, diwylliant a 
gwleidyddiaeth drwy nodi datblygiadau a 
digwyddiadau o bwys a oedd yn perthyn 
i’r flwyddyn arbennig honno.  Asiwyd 
pob dim mewn dull hynod o gelfydd a 
difyr mewn darlith a fwynhawyd yn fawr 
gan y gynulleidfa. 

Allan James 
 
Sgwad Rygbi Cyffwrdd Cymru 

Mae criw rygbi cyffwrdd o’r ardal yn 
gobeithio cael eu dewis ar gyfer sgwad 
Cymru dan 15. Mae Tomos, Jacob, 
Osian ac Ifan wedi bod yn ymarfer ac 
wedi cyrraedd rownd olaf y dewiswyr.  
Maen nhw nawr yn cystadlu am le yn y 
sgwad terfynol o 16, fydd yn cynrychioli 
Cymru dros yr haf mewn 
pencampwriaeth a gynhelir yn Swydd 

Nottingham.  Mae’r pedwar bachgen yn 
dod o ardal Llantrisant ac yn chwarae i 
dîm lleol o dan hyfforddiant Rhydian 
Ayres. 
   Pob lwc i’r pedwar. 
 
Cwis a Chyri 

Cynhaliwyd noson lwyddiannus ym 
mwyty Indiaah, Pontyclun, fis diwethaf, 
gan Gymdeithas Rhieni ac Athrawon 
Llanhari.  Dan arweiniad yr amryddawn 
Alun Wyn Bevan, cafwyd cwis a noson 
llawn hwyl. Diolch i bawb wnaeth 
gefnogi. Codwyd arian gwerthfawr ar 
gyfer gwahanol brosiectau a gwelliannau 
yn yr ysgol. 
 
Pencampwriaeth Rygbi Menywod y 
Chwe Gwlad 

Aeth cynrychiolaeth dda o ardal 
Llantrisant i gefnogi Cymru yn y ddwy 
gêm ryngwladol a chwaraewyd yng 
Nghaerdydd ym Mawrth ac Ebrill.  Yn y 
ddwy gêm bu Côr Tadau Trisant yn rhan 
o’r côr fu’n diddanu’r dorf a chanu’r 
anthemau.  Aeth llu o deuluoedd y côr ac 
eraill o’r ardal i lawr i Barc yr Arfau ar 
gyfer gêm Lloegr i chwyddo’r rhengoedd 
a chyfrannu at y dorf fwyaf eto ar gyfer 
gêm menywod yng Nghymru. 
 
Groes-Faen Gwyrdd 

Mae’r grŵp cymunedol yn y Groes-Faen 
wedi codi dros £1000 i osod deffibriliwr 
ar wal y Dynevor Arms.  Mae’r elusen ‘ 
Jack’s Appeal’ wedi ein helpu i brynu 
cabinet ar ei gyfer ac unwaith y byddwn 
wedi dod o hyd i drydanwr i gysylltu’r 
cabinet, bydd yr offer ar gael i’w 
ddefnyddio mewn argyfwng. 
    Mae’r grŵp yn cynnal boreuau coffi 
yn Eglwys Dewi Sant rhwng 10 a 12 
dydd Iau olaf pob mis. Cynhelir y nesaf 
ar y 25ain o Fai. Mae croeso cynnes i 
bawb. 
 
Cymdeithas Bêl-droed Cymru 
Llongyfarchiadau i Gwern Teifi, o 
Lantrisant sydd wedi cael ei ddewis i fod 
yn rhan o Garfan Cenedlaethol 
Academiau Cymdeithas Bêl-droed 
Cymru i fechgyn. Bydd y garfan yn 
cwrdd i ymarfer a chwarae cyfres o 
gêmau yn ystod yr Haf. 
   Pob hwyl i ti Gwern.  
 
Cyngerdd 

Cynhelir cyngerdd ‘A Night at the 
Musicals’ o dan nawdd Neuadd y Dref, 
Llantrisant yn Eglwys y Plwyf ar nos 
Sadwrn Mai 20fed. Bydd y Richard 
Williams Singers a The Gentlemen 
Songsters ynghyd â gwesteion arbennig 
yn cymryd rhan. 
   Gellir archebu tocynnau, £10 ar 
www.llantrisantguildhall.co.uk 

Gwenfil druan yn y stocs! A hithe heb 

fod yn euog o ddim! 

Paratoi i wrando ar Dean Powell yn rhoi 

hanes y Guildhall, Llantrisant i Ferched 

y Tabernacl a Merched y Wawr bore 

Mawrth 18fed Ebrill. 

Dean a’r cloc achubwyd ganddo. 

Y brisgyll - wel, copi ohono! 

http://www.llantrisantguildhall.co.uk

O DAN YR WYNEB 

Martin Huws sy’n holi Daniel Davies, 
awdur ‘straeon Tarantinoaidd  

sy’n llawn hiwmor tywyll a dychan 
bachog’ oedd yn ail yng 

nghystadleuaeth y Fedal Ryddiaith yn 
Steddfod Genedlaethol 2022. 

 
 
 
 
 
 
 
 
 
 
 
 
 
 
 
 
 
Beth yw eich gwaith?  
Cyfieithydd llawrydd. 
 
Pa waith arall ydych chi’n wneud neu 
wedi ei wneud?  
Gweithio mewn canolfan galwadau ffôn, 
labrwr, newyddiadurwr. 
 
O ble rydych chi'n dod?  
Llanarth, pentre rhwng Aberaeron a Chei 
Newydd yng nghanol Ceredigion. 
 
Ble rydych chi'n byw?  
Pen-bont Rhydybeddau, pentre i’r 
dwyrain o Aberystwyth yng ngogledd 
Ceredigion. 
 
Wnaethoch chi fwynhau eich addysg?  
Heblaw am y ‘dead legs’, ‘chinese burns’ 
a’r arteithio dyddiol gan bobl â ‘Bunsen 
Burners’ fe ddes i allan ohoni heb lawer o 
anafiadau parhaol. 
 
Pwy oedd a phwy yw’r dylanwadau 
mwya arnoch chi?   
Mae fy rhieni wedi bod yn ddylanwad 
mawr. Roedd cael fy magu’n fab i 
blismon pentre yn agoriad llygad o ran 
sylweddoli fod gan bawb wendidau. 
Roedd gan fy nhad ddaliadau 
gwleidyddol cryf oedd hefyd yn 
ddylanwad mawr.  
Mae Mam yn berchen ar yr hiwmor 
sardonig sy’n nodweddiadol o Undodiaid 
Ceredigion. O ganlyniad, mae 
goddefgarwch yn bwysig iawn i fi, yn 
enwedig yn yr oes sydd ohoni. 
Erbyn hyn, y dylanwad mwya yw fy 
mhartner, Linda, sy’n gyfuniad o ‘She 
Who Must be Obeyed’ yn llyfrau 
Rumpole of the Bailey, Sybil Fawlty yn 
Fawlty Towers a Madge yn llyfrau 
Minafon Eigra Lewis Roberts. 
 
Pa lyfrau ydych chi wedi eu 
hysgrifennu o’r blaen?  
Pelé, Gerson aôr Angel (2001), Twist ar 
Ugain (2006), Gwylliaid Glyndŵr (2007), 

Hei-Ho! (2009), Tair Rheol Anhrefn 

(2011), Allez Les Gallois (2016), Yr 
Eumenides (2017), Arwyr (2018), 

Pedwaredd Rheol Anhrefn (2019), 
Ceiliog Dandi (2020) ac Oes Eos (2021). 
 
O ble daeth y syniad cyn sgrifennu’r 
gyfrol? Faint o her oedd ei sgrifennu 
hi?  
Mae’r gyfrol yn darlunio ymateb 
cymeriadau i’r newidiadau mawr mewn 
cymdeithas yn ystod y degawd diwethaf, 
gan gynnwys effeithiau Brexit, Cofid, yr 
argyfwng tai haf, mudiad #MeToo, 
ymfudwyr, rhyfeloedd diwylliannol ac 
effaith andwyol cyfryngau cymdeithasol. 
Ynghlwm wrth y newidiadau mae’r 
problemau personol y maen nhw’n gorfod 
dygymod â nhw. Heddi, yn ein Ninefe ni, 
mae gyrrwr tacsi, cyn-weithwraig siop, 
gweithiwr ffatri gaws, athrawes ysgol 
gynradd, disgybl disglair a myfyriwr 
coleg yn ceisio ymdopi â’r bobl a’r 
gymdeithas sydd wedi eu siomi a’u brifo.  
   Ond mae’r chwech yn gweld cyfle i ffoi 
o’u bywydau heriol a rhwystredig a dal y 
Trên Bwled Olaf o Ninefe, sef eu cyfle 
ola i wella eu bywydau.  
Er bod y gyfrol yn ymdrin â phynciau 
difrifol, mae hefyd yn gomedi tywyll a 
phrif neges y llyfyr yw’r gobaith y bydd 
pobol yn dangos mwy o oddefgarwch at 
rai eraill waeth beth yw eu safbwyntiau. 
Nid yw pobl fel hyn yn amal yn cael cyfle 
i leisio’u barn a’u teimladau mewn 
llenyddiaeth Gymraeg y dyddiau hyn. 
Felly roedd yn bwysig nad oedd eu llais 
yn cael ei anwybyddu. 
 
Beth sy bwysicach, cymeriad neu blot? 
Mae’n anodd gwahanu’r ddau. 
Penderfyniadau cymeriadau o dan bwysau 
sy’n creu plot, yn fy marn i. 
 
Beth sy’n gwneud stori dda? Beth sy’n 
gwneud stori fer dda? 
Does dim clem ‘da fi. Fel dywedodd yr 
awdur a’r sgriptiwr ffilmiau William 
Goldman: ‘Does neb yn gwybod dim byd’ 
hynny yw, am sgwennu. Enillodd e ddwy 
wobr Oscar felly fe ddylai fe wybod. 
 
Oes gennych chi rwtȋn sgrifennu?   
Rwy’n tueddu i fynd am dro hir wrth 
feddwl am syniadau. Mae’n cymryd 
wythnosau neu fisoedd nes bod y gyfrol 
gyfan yn glir yn fy mhen. Dim ond pryd 
hynny rwy’n eistedd a dechrau 
ysgrifennu.  
 
Beth yw eich barn am stad y nofel a’r 
stori fer yng Nghymru?  
‘Dim barn arbennig’, fel byddai cyplau 
cyfrwys yn dweud wrth ateb cwestiynau 
Dai Jones i ennill y jacpot ar raglen Siân a 
Siân. 
 
Pwy yw eich hoff awdur? Pam?   
Pan rwy i mewn cyfyng-gyngor neu 
angen ysbrydoliaeth rwy wastad yn troi at 
un o bum awdur, sef Jane Austen, Charles 
Dickens, P.G. Wodehouse, Jaroslav 
Hasek neu Kurt Vonnegut. Y rhain sy’ 
wedi dylanwadu fwya arna i fel awdur. 
 

Pa gyngor fyddech chi’n rhoi i awdur 
newydd?  
Dylai gwaith creadigol fod yn hwyl. 
Peidiwch â chymryd y broses ormod o 
ddifri. Ysgrifennwch beth bynnag ry’ch 
chi am sgwennu amdano. Dim ond pobol 
eraill sy’n creu ffiniau a dy’n nhw’n 
gwybod dim byd. 
 
Beth oedd y cyngor gorau gawsoch 
chi?   
Fel uchod.  
 
Beth yw nodweddion dychanwr? O’s 
digon o ddychan yng Nghymru?  
Rhywun sydd wedi methu mewn bywyd, 
yn chwerw am y byd ac yn genfigennus o 
lwyddiant pawb arall. Mae digon o bobol 
fel ’na yng Nghymru. 
 
Beth sy’ ar y gweill?  
Dim byd arbennig os na fydd gwerthiant 
y gyfrol hon yn diwallu anghenion 
Cyngor Llyfrau Cymru. 
 
Disgrifiwch eich hoff bryd bwyd 
Un o brydau enwog y cogydd Ffrangeg 
Escoffier: Caviar frais, Cantaloup, 
Consommé aux pommes dôamour, 
Sylphides à la crème dôécrivisses, 
Mignonette de poulet petit Duc, Points 
dôaspereges à la Mistiguette, Suprême de 
foie gras au champagne, Neige aux 
perles des Alpes, Nonnettes de la 
Maditerranée au fenoil, Selle dôagneau 
au laitues à la Greque, Timbale de ris de 
veau Toulousiane, Salade dôendive et de 
celery, Le pwdin plwm, Lôétoile du 
Berger, Benedictins blancs, Bombe Nero, 
Friandises, Daiblotins, Ffrwythau a 
Chnau. 
 
Beth yw eich hoff weithgareddau 
amser hamdden?  
Cerdded gyda’r ci Jack Russell, Shanco, a 
gwrando ar y radio a darllen. 
 
Dolen Gwales: https://
www.gwales.com/bibliographic/?
isbn=9781845278991&tsid=3 
 
Y Trên Bwled Olaf o Ninefe, Gwasg 
Carreg Gwalch, £8.50 

https://www.gwales.com/bibliographic/?isbn=9781845278991&tsid=3
https://www.gwales.com/bibliographic/?isbn=9781845278991&tsid=3
https://www.gwales.com/bibliographic/?isbn=9781845278991&tsid=3

Cefnogwch yr Eisteddfod 
Ffurflen Rhodd Drosodd >> 

Ysgol Creigiau 

Cyfeillion yr Ysgol - Llwybr Bwgan 
Brain 

Dros wyliau’r Pasg fe drefnodd 
Gyfeillion yr Ysgol weithgaredd codi 
arian yn y pentref. Roedd y Llwybr 
Bwgan Brain yn llwyddiant mawr gyda 
nifer o deuluoedd a busnesau lleol yn 
cymryd rhan. Codwyd £1040 - diolch yn 
fawr i bawb a gefnogodd y digwyddiad 
hwn. 
  

‘Glitterbugs’  

Ar ôl y Pasg bu aelodau o’n Cyngor Lles 
yn ymweld â gwahanol ddosbarthiadau i 
ddefnyddio peiriant golchi dwylo 
arbennig er mwyn sicrhau bod pawb yn 
golchi eu dwylo’n dda ac i sicrhau ein 
bod ni, fel ysgol, yn bodloni gofynion 
menter 'Ysgolion Iach'. Siaradodd 
aelodau o’r Cyngor Lles gyda’r 
disgyblion i egluro sut y dylent olchi eu 
dwylo'n iawn a beth yw'r peryglon posibl 
os nad ydynt. Mwynheuodd pob disgybl 
y profiad yn fawr ac maent erbyn hyn yn 
deall pwysigrwydd golchi eu dwylo’n 
dda i ladd yr holl germau. Diolch yn 
fawr iawn i aelodau’r Cyngor Lles - 
roedd y staff yn canmol eu sgiliau 
cyflwyno ardderchog a’u gallu i 
gyfathrebu mor hyderus o flaen dosbarth 
o blant. 

 
Gwasanaeth y Criw Cymraeg 

Fore Mercher fe gyflwynodd aelodau o’n 
grŵp Criw Cymraeg ddau wasanaeth 
gwych - un ar gyfer disgyblion y Cyfnod 
Sylfaen ac un i'n disgyblion Cyfnod 
Allweddol 2. Fe siaradon nhw am eu 
gwaith a sut maent yn paratoi tuag at ein 

Gwobr Aur Cymraeg 
Campus. Siaradon nhw am 
gystadleuaeth newydd 
roedden nhw'n ei chynnal i 
ddylunio poster er mwyn 
annog pobl i siarad Cymraeg. 
Bydd y posteri buddugol yn 
cael eu harddangos yn siop 
Tesco yn y pentref. Cawsom 
gyfle hefyd i wrando ar 
enillwyr y gystadleuaeth 
‘Dwlu Darllen’ yn 
perfformio eu cyflwyniad. 
Gwych blant! 
 
Ymweliad Adam Colman 

Daeth Adam Colman i’r 
ysgol i gyflwyno gwasanaeth i 
ddisgyblion yr Adran Gymraeg. Roedd 
disgyblion y Cyfnod Sylfaen a Chyfnod 
Allweddol 2 wedi mwynhau gwrando ar 
ei straeon. Diolch Mr Colman. 
 
Ymweld â’r Senedd 

Cyn y Pasg aeth tri disgybl o Ddosbarth 
6, Elinor, Lea a Betrys, i’r Senedd ym 
Mae Caerdydd. Fel cynrychiolwyr 
Dosbarth 6 ar ein Cyngor Ysgol, 
dewiswyd y tair i gymryd rhan mewn 
"Senedd" ar gyfer disgyblion ysgolion 
cynradd Cyfrwng Cymraeg Caerdydd. 
Yn ystod eu hymweliad fe ymunon nhw 
mewn dadl am Deithio Cynaliadwy a 
thrafodon nhw brosiectau y gall ysgolion 
gydweithio arnynt. Mwynheuon nhw’n 
fawr ac maent yn edrych ymlaen at eu 
hymweliad nesaf. 

 Gweithgareddau Codi Arian y Pasg 
Yn ystod yr wythnos cyn gwyliau’r Pasg 
cafodd ein disgyblion lawer o hwyl yn 
cymryd rhan mewn gweithgareddau codi 

Dosbarth 6 yn defnyddio'r teclyn 

'Glitterbug' 

arian. Cawsant gyfle i wneud 
gweithgareddau amrywiol yn seiliedig ar 
y Pasg – neidio fel cwningen, rasys 
cyfnewid wyau, rasys rhwystrau wyau ar 
lwyau a llawer mwy! Diolch i’n 
teuluoedd am noddi eu plant. Bydd yr 
arian o godir yn talu am system sain 
newydd i neuadd yr ysgol.  

  
Dathliad Ysgolion Sy’n Parchu 
Hawliau 

Yn ddiweddar aeth ein harweinwyr 
Hawliau’r Plant o Flwyddyn 5 a 6 i 
Techniquest i fynychu dathliad Parchu 
Hawliau Plant a drefnwyd gan Dîm 
Caerdydd sy’n Dda i Blant. Buon nhw'n 
gwrando ar amrywiol gyflwyniadau a 
chawsant gyfle i fod yn rhan o sesiwn 
holi ac ateb gyda Mel Godfrey, 
Cyfarwyddwr Addysg Cyngor Caerdydd. 
Drwy fynychu'r digwyddiad hwn, bu’r 
disgyblion yn ymarfer eu ñhawl i 
chwarae, eu hawl i addysg a'u hawl i 

ddweud eu dweud.ò Rydym ar hyn o 
bryd y gweithio tuag at Wobr Arian 
Ysgolion sy’n Parchu Hawliau UNICEF. 

Aelodau'r Criw Cymraeg 

Dosbarth 3 yn mwynhau eu 

gweithgareddau Pasg 

Dosbarth 4 yn mwynhau eu 

gweithgareddau Pasg! 

Arweinwyr Hawliau'r Plant 

Parhad tudalen 11> 

Colofn Blasus a Iachus 
 

Eluned Davies-Scott 

Matcha, Miso a Wasabi 
 
Fe fydd nifer ohonoch yn gyfarwydd â’r 
geiriau yn y teitl ac efallai wedi’i blasu 
mewn bwydydd.  
   Wedi profi prydiau cwmni BA ar daith 
14 awr roedd cipio i mewn i’r Starbucks 
ym maes awyrennau Tokyo yn demtasiwn; 
ond roeddwn yn gobeithio byddai fy nhaith 
o amgylch Siapan ym mis Ebrill yn rhoi 
cyfleoedd i mi brofi rhai o’r bwydydd 
diddorol ag anarferol sy’n tarddu o’r 
archipelo hwn. Ni chefais fy siomi a dwi 
am rannu rhai o’m profiadau gyda chi.   
        

 
 
 
 
 
 
 
 
 
 
 
   Mae pysgod a bwydydd môr yn chwarae 
rhan bwysig yn niet Japan ac roedd rhai 
dewisiadau hynod ddiddorol yn y 
marchnadoedd bwyd y buom yn ymweld â 
nhw. Roedd yna eitemau a oedd yn gwbl 
anghyfarwydd i mi fel cragen twrban, 
malwod y môr a draenogod y môr. Roedd 
yr wystrys yn arbennig o boblogaidd a’n 
demtasiwn, ond gyda theithiau bws a thrên 
hir ymatalais rhag eu samplu. Fodd 
bynnag, roedd aros mewn Ryokan yn gyfle 
i flasu dognau bach o rai bwydydd 
anarferol, gan gynnwys pysgod amrwd, fel 
rhan o bryd aml-gwrs Japaneaidd 
traddodiadol o'r enw Kaiseki. Yma mae 
eitemau bwyd ffotogenig iawn yn cael eu 
gweini gyda seremoni mewn trefn 
ragnodedig. Mae'r fwydlen yn cynnwys 
aperitif, archwaeth, pysgod amrwd, pysgod 
wedi'u grilio, cig, nwdls, cawl mhiso, reis 
wedi'i stemio, picls a chwrs melys. Roedd 
nifer o’r bwydydd yn cynnwys cynhwysion 
roeddwn i’n gyfarwydd â nhw eisoes fel 
tofu, llysywen, berdys, wystrys, a reis 
gludiog. Blasau newydd i mi oedd 
llysywen, berdys, wystrys ‘butterbur’, 
‘mugwort’, blodyn canola, pysgodyn 
cynffon felen, nwdls gwenith yr hydd a 
yurine (bwlb lili). Roedd yn rhaid coginio'r 
tafelli tenau o gig eidion amrwd wrth y 

bwrdd gyda madarch enoki a llysiau 
gwyrdd mewn cawl mhiso (pryd o'r enw 
Shabu shabu hot pot); i gyd yn ddiddorol a 
blasus iawn. Fodd bynnag, roedd fersiwn 
brecwast o'r pryd hwn, y Teishoku, braidd 
yn her. Gweiniwyd eitemau bach wedi'u 
cyflwyno'n hyfryd gan gynnwys 
Kakitamajiru (wy mewn cawl dashi 
ysgafn), pysgod mwg, tofu, picls, reis a 
chawl mhiso. Gormod o her i un sy’n 
mwynhau grawnfwyd, ffrwythau a thost yn 
rheolaidd yn y bore. Diolch fyth am y coffi 
du a croissant weinwyd ar stondin mewn 
marchnad leol aethon iddi’n hwyrach yn y 
bore! 

                                                
                                                                          

Rhan o’r Kaiseki a’r Teishoku    
   Roedd Miso, Matcha a Wasabi yn flasau 
Japaneaidd a ymddangosodd ar 
fwydlenni’r ryokan yn ogystal ac mewn 
sawl pryd arall roddais gynnig arnynt ar fy 
nheithiau. 
   Miso yw un o'r bwydydd mwyaf 
poblogaidd yn Japan. Mae'n gyflasyn a 
wneir trwy eplesu ffa soi wedi'u stemio â 
halen a'r ffwng aspergillus oryzae (neu 
kōji). Gyda blas umami, mae mhiso yn 
ddefnyddiol ar gyfer ychwanegu dyfnder at 
amrywiaeth eang o brydau, o farinadau i 
reis syml. Mae hefyd yn ychwanegu corff 
at gawl, stiwiau a grefi. Mae cawl mhiso 
yn cael ei weini'n aml gyda chiwbiau o tofu 
meddal a thaeniad o genni syfi. Mae’n rhan 
o seigiau ramen lle defnyddir bwydydd fel 
llysiau, pysgod, cyw iâr ac wyau wedi'u 
berwi'n feddal gyda nwdls i wneud pryd 
ysgafn iachus a blasus. 

 
 
 
 
 
 
 
 
 
 

 Y shabu-shabu 
 
   Math o de gwyrdd yw Matcha wedi'i 
wneud o ddail y planhigyn Camellia 
sinensis. Yn wreiddiol o Tsieina, daeth 
matcha gyda’r mynachod Bwdhaidd i 

Japan. Mae wedi cael ei ddefnyddio mewn 
seremonïau te traddodiadol ers y 12fed 
ganrif (sydd bellach yn ‘rhaid’ yn nheithlen 
twristiaid). Gyda’i flas glaswelltog ychydig 
yn chwerw mae’n ymddangos fel 
‘Marmite’ y byd te. Diddorol oedd y 
profiad o baratoi’r ddiod hwn mewn 
seremoni de; fodd bynnag, ni fyddaf yn 
brysio i lawr i’r archfarchnad leol i’w 
brynu ar gyfer fy nghwpan boreol.  
   Gweiniwyd y te gyda byns traddodiadol 
wedi’u stemio gyda llenwad o bast ffa 
coch. 

    
 
 
 
 
 
 
 
 
 
 
   Mae powdr matcha bellach wedi dod yn 
gynhwysyn mewn ystod eang o fwydydd 
cyfoes a werthir mewn siopau ffasiynol yn 
ninasoedd Japan. Mae’n bosib prynu 
bwydydd fel hufen iâ blas matcha (blasus 
iawn), lattes, toesenni, cacennau, yokan 
(teisen ffa jeli), siocledi a hyd yn oed 
KitKat o liw gwyrdd addas! 

CREIGIAU 
 

Gohebydd Lleol:  

 

   Mae hefyd yn cael ei ychwanegu at 

fwydydd sawrus ar gyfer blas a lliw, fel 
nwdls soba, guacamole, smwddis, a dresin 
salad. Gyda blas cymhleth, mae'n gweddu i 
ryseitiau melys yn arbennig o dda. Os 
ydych chi awydd rhoi cynnig ar ei 
ddefnyddio yn eich coginio, mae 
amrywiaeth o ryseitiau ar gyfer crempogau, 
blondies a chacennau eraill ar wefan Good 
Food.  
   Os ydych chi am ddeffro eich 
blasbwyntiau, rhowch gynnig a’r drochi 
eich bwyd mewn saws wasabi. Roedd fy 
nghyfarfyddiad cyntaf â'r condiment hwn 
mewn bwyty yn Tokyo ac yn sicr fe 
gliriodd fy sinysau! Un o'r prif gyflasynnau 
mewn bwyd Japaneaidd, mae wasabi yn 
cael ei weini amlaf gyda sashimi neu sushi. 
Mae'n berthynas i ruddygl poeth, radis a 
mwstard. Maent i gyd yn taro’r trwyn yn 
hytrach na’r tafod fel pupur chili. Mae'r 
rhisom hwn o wasabia japonica hefyd yn 
perthyn i ferwr y dŵr gan dyfu gyda'i 
wreiddiau mewn dŵr. Mae'r gwreiddyn yn 
wyrdd golau ei liw, a naill ai wedi'i gratio 
a'i ddefnyddio'n ffres, neu wedi'i sychu a'i 
wneud yn bowdr neu'n bast. 
   Gallwch brynu past wasabi i’w 
ddefnyddio i wneud ‘dip’ gyda chyw iâr a 
reis neu nwdls soba ac mewn dresin gyda 
leim ac iogwrt ar gyfer afocado, tofu neu 
gorgimychiaid. Mae mayonnaise â blas 
wasabi hefyd yn ategu pysgod fel eog a 
thiwna. 
   Wedi profi blasau dwys gellid maddau i 

rywun am estyn am lanhawr daflod a beth 

gwell na  "kyuri asa zuke" ciwcymbr 

wedi’i biclo a’i rewi a’i weini ar ffon neu 

hufen ia deilen aur.   

   Mae mieio, sashimi, ramen, 

okonomiyaki, suklaki, oden, soba, katsu, 

bento, omirice, wasabi, shashimi, anpan, 

donburi, tamagoyaki a tonkatsu wedi'u 

hychwanegu at fy ngeirfa goginio gyda 

llawer ohonynt yn ymddangos mewn 

lluniau i’m hatgoffa o'r daith. Gobeithio y 

byddwch chi hefyd yn mwynhau profi 

blasau a bwydydd newydd ar eich teithiau. 

Colofn Blasus a Iachus 
(Parhad) 

Llongyfarchiadau mawr i . . . 
. . . Elina Thomas-Jones ar basio ei phrawf 
gyrru yn ddiweddar, a hynny ar y cynnig 
cynta'! Mae cerbyd bach hyfryd ar y dreif 
ac annibyniaeth yn ei sgîl! Gyrra'n ofalus! 
 
Cyfarchion pen-blwydd arbennig . . .  
 . . .  i Arwel Elis-
Owen fu'n dathlu ei 
ben-blwydd yn 
bedwar ugain 
gyda'i deulu a 
chyfeillion o 
gwmpas Ebrill y 
nawfed! Edrych yn 
dda! Diolch am 
rannu 'chydig luniau 
o'r digwyddiad 
hapus!  

Dr Gwenllian Roberts 
Llongyfarchiadau mawr Gwenllian ar 
gymhwyso'n feddyg ar ôl blynyddoedd o 
waith caled! Da iawn ti! Astudiodd 
Gwenllian yng Nghymru - ym Mhrifysgol 
Bangor a bellach mae hi'n gweithio yn 
Ysbyty Gwynedd. Pob dymuniad da i ti, 
Gwenllian wrth i ti gychwyn ar dy yrfa. 
 
Y Cynghorydd Huw Roberts 
Doedd ei thad ddim am adael i'w ferch gael 
y clod i gyd felly dyma Huw yn rhannu'r 
newyddion da yma gyda ni - cafodd Huw ei 
gyfethol yn gynghorydd plwyf Pentyrch ar 
ran Creigiau; mae’n cynrychioli Plaid 
Cymru, ac yn eich gwahodd yn gynnes i 
gysylltu ar  huw.roberts@pentyrch.cc  os 
gall fod o gymorth. Llongyfarchiadau Huw 
- siwr y byddi'n weithgar ac yn 
ddylanwadol yn dy gymuned. 
 
Cydymdeimlwn yn ddiffuant . . . 
. . . â Meira Elis Owen a gollodd ei brawd, 
Hugh yn ddiweddar . Anfonwn ein car iad 
atoch fel teulu.  

DATHLU PRIODAS AUR  
Ar y 23ain o Ebrill, 1973, 50 mlynedd yn 
ôl, priodwyd Meira Owens a Wynford Ellis 
Owen yng nghapel Cesarea, Y Fron.  

   Y diweddar Barchedig John Roberts, 
Llanfwrog, yr emynydd a’r pregethwr 
enwog, a ffrind mynwesol i’r teulu, oedd 
yn gweinyddu’r seremoni. Darlledwyd 
rhan o’r gwasanaeth ar y teledu, gan fod 
Wynford yn cyflwyno’r rhaglen gwis 

poblogaidd, Stesion Cantamil, ar y pryd ar 
HTV Cymru. Bu’r ddau yn dathlu yn 
Llangennydd dros y penwythnos gyda’r 
plant i gyd, a chafwyd amser bythgofiadwy 
a lot fawr o hwyl yn eu cwmni. Dymuna’r 
ddau ddiolch i bawb am eu cyfarchion 
caredig ac am feddwl amdanynt. 
Llongyfarchiadau mawr eich dau a phob 
bendith.  

mailto:huw.roberts@pentyrch.cc

Parhad tudalen 13 > 

Bethlehem,  
Gwaelod-y-garth 

Trefn yr Oedfaon ac Ysgol Sul (am 
10:30 a.m. oni nodir yn wahanol):  
 
Mis Mai 2023: 
7 Mai – Oedfa Gymun dan ofal Delwyn 
Sion 
14 Mai – Oedfa Cymorth Cristnogol 
21 Mai – Oedfa Ardal Gorllewin Caerdydd 
28 Mai – Oedfa dan ofal Huw Lloyd   
 
Mis Mehefin 2023: 
(Mis o Ddathlu 150 mlwydd oed yr 
adeilad presennol) 
4 Mehefin – Oedfa Gymun dan ofal 
Delwyn Sion 
11 Mehefin – Cymanfa Ganu dan 
arweiniad Eilir Owen Griffiths (am 5:00 
p.m.)  
18 Mehefin – Oedfa Ddathlu’r Ysgol Sul 
25 Mehefin – Oedfa Ddathlu dan arweiniad 
y Parchedig R Alun Evans 
 

(cynlluniwyd gan Alwyn Harding) 
----- 

Yn y dechreuad… 
   Fel y nodir yn y calendr uchod, yn ystod 
mis Mehefin eleni bydd Capel Bethlehem, 
Gwaelod-y-garth yn dathlu 150 mlynedd 
ers agor yr adeilad presennol.  
   Er cofiwch nad dyna le y dechreuodd yr 
achos - fe ŵyr rhai ohonoch fod y 
Bethlehem gwreiddiol yn dal i sefyll ar y 
safle lle'i codwyd gyntaf (ar waelod Rhiw’r 
Ceiliog [School Lane]) yn 1832. 
   Cyn adeiladu'r capel gwreiddiol, roedd 
amryw o drigolion y cylch yn aelodau yng 
Nghapel Taihirion, ger Rhydlafar, ond gan 
eu bod yn byw yn agos at eu gwaith - 
llawer ohonynt ger “gwaith haiarn 
Pentyrch” - “‘roeddent yn cadw 
cyfarfodydd gweddïo, Ysgolion Sabbothol, 
cyfeillachau crefyddol, a phregethu 
achlysurol, mewn anedd-dai er y flwyddyn 
1820, os nad cyn hynny.” 
Mae’n sicr i Ddiwygiad nerthol drwy 
Forgannwg yn 1829-30 fod yn “ysgogiad i 
griw o ryw 12-15 benderfynu adeiladu'r 
capel yng Ngwaelod-y-garth, a chafodd 
pedwar-ar-ddeg o aelodau ollyngdod oôr 
Taihirion i ddyfod yma i ymffurfio yn 
eglwys. Darfu i rai o aelodau y Groeswen, 
a gyfanheddent yn yr ardal, ymuno a hwy.” 
   Yng nghylchgrawn “Yr Efangylydd”, 
rhifyn Ebrill 1832, y ceir yr hanes yma am 

agor y Bethlehem gwreiddiol:- 
“Ar y trydydd aôr pedwerydd o Fawrth 
1832 agorwyd addoldy newydd perthynol 
iôr Annibynwyr a elwir Bethlehem wrth 
óForgeô Pentyrché.y maeôr Bethlehem 
hwn yn gangen oôr Taihirion ac i fod dan 
ofal gweinidogaethol D(avid) Jones. Maeôr 
Deml hon yn adeilad hardd a chyfleus i 
addoli, a chan ei bod wedi ei hadeiladu 
mewn ardal lluosog ei thrigolion, gobeithio 
y caiff llaweroedd les tragwyddol yn y 
Deml newydd.” 
   O nodiadau (dienw) oedd ym meddiant y 
diweddar Barchedig Rhys Tudur, cyn-
weinidog y capel (1974 - 1984), ceir y 
sylwadau canlynol:- 
“Ymhen ychydig gyda blwyddyn wedi 
agoriad y capel, darfu Mr David Jones ei 
gysylltiad âôr ddau le, a symudodd i ardal 
Abertawe, ac yn fuan wedi hynny cymerodd 
ofal yr eglwys yng Nghlydach. 
Dilynwyd ef yn y Taihirion a Bethlehem 
gan Mr John Lewis yn nechrau y flwyddyn 
1834, a bu yma hyd ddechrau 1837. 
   Yn niwedd yr un flwyddyn, urddwyd Mr 
David Davies i fod yn weinidog yn y 
Taihirion ac yma, ond darfu ei gysylltiad ef 
aôr ddau le yn gynnar yn y flwyddyn 1838. 
   Wedi hynny buwyd yn agos ddwy flynedd 
yn byw ar weinidogaeth achlysurol. 
Yn nechrau 1840, urddwyd Mr Lemuel 
Smith i weinidogaethu yn y Taihirion a 
Bethlehem. Wedi dwy flynedd o lafur 
llwyddiannus bu farw'r gweinidog ifanc a 
gobeithiol hwn. 
   Wedi marwolaeth Mr Smith rhoddodd 
eglwys Bethlehem ei hun dan ofal Mr John 
Jones, mewn cysylltiad âôr Rhydri, a than 
ei ofal ef y mae wedi bod ers deng mlynedd 
ar hugain bellach, aôr achos wedi 
ychwanegu nerth mawr yn nhymor ei 
weinidogaeth. Cafodd y capel ei helaethu 
ddwywaith yn y tymor hwn, ac y mae yn 
fwriad yn bresennol i adeiladu capel 
helaethach a phrydferthaché.. 
   Mae yma yn awr eglwys gymharol luosog 
a chref iawn, wrth ystyried fod eglwysi oôr 
un enwad yn agos iddi ym mhob cyfeiriad. 
Nid ydym yn gwybod am ddim nodedig a 
gymerodd le yn hanes yr eglwys hon amgen 
iddi gael ei bendithion a mesur helaeth oôr 
adfywiad grymus a deimlwyd yn y rhan 
fwyaf o eglwysi Cymru yn 1859 aôr 
flwyddyn ganlynol.” 
   Dechreuwyd ar y gwaith o adeiladu’r 
Bethlehem presennol yn 1872, ond yn drist 
iawn ni chafodd Mr John Jones weld 
cwblhau’r adeilad. 
ñóRoedd John Jones yn fab i Mr 

Methusalem Jones, gweinidog yr eglwys 
ym Methesda, Merthyr Tydfyl. Feôi ganwyd 
yn 1813, a dechreuodd bregethu yn 1831. 
Priododd yn ifanc, gan amddifadu ei hun o 
ñfanteision addysg ragbaratoawlò ond 
ñtyfodd i fod yn bregethwr grymus, 
poblogaidd a defnyddiol iawnò. Urddwyd 
ef yn weinidog ar gapel bychan Ebenezer 
yn y Rhydri ar ddydd Mawrth y Pasg 1838, 
ac fe ymhelaethodd ei ofal i gynnwys 
Bethlehem yn 1842. Gwasanaethodd y 
ddwy eglwys tan 1866, pryd y rhoddodd 
ofal Rhydri i fyny, ac y cyfyngodd ei lafur i 
Fethlehem, aôr gangen a ffurfiesid ganddo 
yn Nhongwynlais. Tua dwy flynedd cyn ei 
farwolaeth bu mewn enbydrwydd mawr am 
ei fywyd trwy i un o waedlestri yr ysgyfaint 
dorri. Gwellhaodd ychydig ar ôl hynny, 
ond ni allodd bregethu nemawr oôr pryd 
hwnnw hyd derfyn ei oes. Bu farw wedi hir 
nychdod ar Fehefin 14, 1872, a chladdwyd 
ef ym mynwent y Groeswen.    Cafodd Mr a 
Mrs Jones fagu deg o blantéa dau 
ohonynt, sef David a Methusalem yn 
weinidogion yr efengyl. 
Yr oedd Mr Jones yn ddyn mwy ei gorff 
naôr cyffredin, ac yn nodedig o luniaidd a 
chadarn ei ymddangosiad. Yr oedd ganddo 
lais llawn, mwyn, ac effeithiol iawn. 
Llefarai bob amser yn y cywair lleddf, ac 
fell yr oedd ei sŵn yn gyfaddas iawn i 
doddi teimladau ei wrandawyr.ò 
                   --oooOOOooo--- 
   A dyna ddod a ni yn daclus at ddechrau 
ar yr addoli yn yr adeilad presennol, a rhag 
i’r rhai craff ohonoch gymryd cipolwg ar y 
garreg sydd ar dalcen y Capel a son mai 
1872 sydd ar y garreg yn y fan honno, a’ch 
bod chi felly flwyddyn ar ei hol hi yn 
dathlu, dyma’r adroddiad o “Y Tyst a’r 
Dydd” - 13 Mehefin 1873. 
“Agoriad Bethlehem, Pentyrch: 
Mae y Bethlehem hwn wedi ei adeiladu 
mewn man hyfryd iawn - llawer gwell naôr 
un y safai'r hen gapel arno. Llwch, baw, a 
sŵn peiriannau oedd oddi amgylch yr hen 
gapel, ond coed prydferth, a sŵn adar y 
nefoedd yn canu oddi rhwng eu cangau 
sydd yn amgylchynu y newydd. Capel 
trymaidd ac anghyfleus oedd yr hen, ond 
capel ysgafn a gwir gyfleus yw y newydd. 
   Adeiladwyd yr hen gapel fwy na 
ddeugain mlynedd yn ôl, a chafodd ei 
helaethu dwy waith. 
Nid oes ond rhyw bedwar yn fyw heddiw 
oôr rhai a ddechreuent yr achos ym 
Mhentyrch, sef J Russell, George Pike, 
Thomas Powell aôr Parch. W Russell, 
Tongwynlais. 
Cymerodd yr agoriad le dydd Sabboth a 
Llun y 1af aôr 2il cyfisol. 
Yr oedd y cynulliad yn anarferol o fawrion 
trwy y dydd, aôr awel ddwyfol yn esmwyth 
chwythu trwy bob peth, nes ei gwneud yn 
hyfryd iawn i fod yn bresennol. 
 
Cynllunydd y Capel newydd oedd un W 
Evans, Eglwys Newydd, aôr adeiladydd 
oedd Mr Williams, Bronll(w)yn Villa (?), 
ac yn wir , maeôr gwaith yn anrhydedd i 
Mr Williams.  

   Gwyddom oôr blaen fod Mr Williams yn 
weithiwr cryf a da, ond ni ddeallais oôr 
blaen ei fod yn meddu ar gystal taste. Yr 
oeddwn yn synnu clywed fod capel mor 
rhagorol wedi ei adeiladu mor rhad, yn 
enwedig wrth ystyried y pris sydd ar bod 
peth yn awr. Costiodd y cwbl £847 6s 10c. 
Casglwyd cyn, ac yn yr agoriad £271 14s 
11 a 1/2c, ac felly mae yn aros £575 11s 10 
a 1/2c, ond beth yw hynny rhwng cynifer? 
   ...Arhosed y gogoniant gydaôr eglwys 
barchus yn y Bethlehem newydd, a llawer o 
bechaduriaid gaiff deimloôr nerthoedd 
dwyfol yn y babell hardd hon. [JM]ò 
   Cewch fwy o’r hanes y tro nesaf! 

Ysgol Gynradd Gymraeg 
Evan James 

Teithiau Dosbarth Elin Fflur 

Mae Dosbarth Elin Fflur wedi bod yn 
hynod o brysur ar ddechrau tymor yr haf. 
Aethant i ymweld â Chanolfan 
Amgylcheddol Bryn Pica. Fe ddysgodd y 
disgyblion gymaint am ailgylchu ac maent 
yn awyddus i siarad gyda’r Cyngor Eco am 
yr hyn a ddysgon nhw. Ychydig 
ddiwrnodau’n ddiweddarach, aeth y plant 
ar daith hanesyddol o amgylch tref 
Pontypridd. Maen nhw’n teimlo’n ffodus 
iawn i gael byw mewn tref mor ddiddorol.  

 
Gweithdai yn yr amgueddfa 
Mae Dosbarth Culhwch ac Olwen wedi 
bod yn cydweithio gydag Amgueddfa 
Pontypridd ar brosiect am Ferlod y Pyllau 
Glo. Mae Caysha, swyddog addysg yr 
amgueddfa wedi bod i’r ysgol i weithio 
gyda’r disgyblion ac yn goron ar y cyfan, 

aethant i’r amgueddfa i gymryd rhan mewn 
amrywiaeth o weithdai. Erbyn hyn, mae 
arddangosfa o waith y disgyblion yn yr 
amgueddfa felly cofiwch alw heibio.  
 
Gwasanaeth gyda Charlotte 
Daeth Charlotte, gweinidog Eglwys Santes 
Catrin i’r ysgol i gynnal gwasanaeth gyda 
disgyblion Cwm Clyd. Fe glywsom stori 
Arch Noa o’r Beibl. Rydym yn gweithio’n 
agos gyda Charlotte ac yn edrych ymlaen 
at ei chroesawu atom eto yn y dyfodol 
agos.  
 
Gweithgareddau’r Gymdeithas Rhieni 
ac Athrawon 
Rydym wedi cwrdd unwaith eto ar gyfer y 
cyfarfod blynyddol ac er mwyn ethol 
pwyllgor newydd. Mae syniadau gwych 
gan bawb am weithgareddau ac edrychwn 
ymlaen yn eiddgar atynt. Os oes gennych 
ddiddordeb mewn ymuno â ni, ffoniwch 
swyddfa’r ysgol – 01443 486813.  

Diwrnod o Ddathlu 
Ar Sadwrn, 6ed o Fai 2023 beth am fynd 
ar daith i Ferthyr i Gaffi Soar. Fe fydd 
“Cerddi Dros Weriniaeth” yn cynnwys 
prynhawn gyda Beirdd Cochion, 
cerddoriaeth o Gerhard a Shippy, a 
hefyd Côr Cochion. Fe fydd y 
digwyddiad yn dechrau am 1.30 yp. 
Mynediad am ddim. 

Bethlehem (Parhad) 



 Tafod Elái       Mai 2023  14 

Gŵyl Fach y Fro (20.05.23) 

Ar ddechrau mis Mai, mae criw Menter 

Iaith Bro Morgannwg yn prysur baratoi 

ar gyfer Gŵyl Fach y Fro a gynhelir yn 

Ynys y Barri ddydd Sadwrn, 20 Mai.  

Dewch draw i fwynhau hufen iâ, i weld 

y stondinau ac wrth gwrs i wrando ar y 

bandiau gwych. Gwilym, Tara Bandito, 

Hana Lili a Los Blancos  - dim ond rhai 

o’r sêr fydd i’w gweld yn perfformio ar brif lwyfan yr ŵyl.  A 

draw ar lwyfan Glanfa Gwynfor, bydd corau ysgolion cynradd 

Cymraeg y Fro yn ein diddanu gyda rhaglen o ganeuon 

amrywiol. Mae’r cyfan yn dechrau am 11.00 ac yn parhau tan 

8.00 y nos. Fe welwn ni chi yno! 
 

Gig Steve Eaves (27.05.23) 

Beth am ymuno â ni yn yr Eglwys Norwyaidd ym Mae 

Caerdydd, nos Sadwrn, 27 Mai i fwynhau noson o gerddoriaeth 

yng nghwmni Steve Eaves? Yn adnabyddus fel bardd a 

cherddor, mae Steve wedi bod yn diddanu cynulleidfaoedd ers 

dros 40 mlynedd. Mae arddull y blŵs a jazz yn amlwg yn ei 

ganeuon gydag adleisiau hefyd o ganu gwerin a roc. Mae 

tocynnau ar gael o wefan yr Eglwys Norwyaidd am £15. https://

www.norwegianchurchcardiff.com/whats-on/ 

 
Sgwrs y Mis (Zoom, 25.05.23) 

Yn y byd sydd ohoni, mae nifer fechan o ieithoedd ‘mawr’ yn 

peryglu bodolaeth ieithoedd ‘bach’. Yn Sgwrs mis Mai, bydd yr 

Athro Mari Jones (Prifysgol Caergrawnt) yn gofyn, ‘Pam cadw 

ieithoedd bach yn fyw?’ Wrth drafod eu pwysigrwydd, bydd 

hi’n cyfeirio at rai  ieithoedd bach ar dir Ynysoedd Prydain sydd 

efallai’n llai cyfarwydd i ni, sef ieithoedd Normanaidd 

Ynysoedd y Sianel: Jèrriais, Guernésiais a Sercquiais. 

Gweithgareddau Awyr Agored 

Mae’r sesiynau Cerdded a Chlonc yn profi’n boblogaidd gan 

gynnig cyfle i grwydro’n hamddenol a mwynhau sgwrs mewn 

grŵp bach. Rydym yn cwrdd bob dydd Iau cynta’r mis a’r 

lleoliad yn amrywio bob tro.  Mae’r cyfarfodydd yn rhad ac am 

ddim ond rhaid cofrestru o flaen llaw. Beth am ymuno â ni ym 

mis Mehefin? 

   Yn ogystal, fel rhan o ffrinj Gŵyl Fach y Fro, byddwn yn 

cynnal taith gerdded yn y Barri ar fore Iau, 11 Mai rhwng 10.30 

ac 1.00.  Awn am dro ar hyd llwybrau’r dref gan alw ym Mharc 

Romilly i weld Cerrig yr Orsedd.  Cost y daith yw £3.50 a gellir 

cofrestru ar y wefan. 

 
Clybiau Plant a Gweithgareddau Gwyliau 

Rydym wedi cael ymateb gwych i’n clybiau codio yng 

nghwmni Technocamps ac mae sesiynau mis Mai yn barod yn 

llawn. Ar hyn o bryd, mae dal llefydd ar gael yn y Gweithdy 

Gwyddoniaeth gyda SparkLab (15 Mai yn Ysgol y Berllan Deg) 

ond mae’r sesiwn yn llenwi’n gyflym! 

   Bydd ein cynllun chwarae agored Bwrlwm! yn dychwelyd yn 

ystod hanner tymor gyda dewis o leoliadau yng Nghaerdydd a 

Bro Morgannwg. Bydd llu o weithgareddau i ddiddanu’r plant 

felly cadwch lygad ar y cyfryngau cymdeithasol am fwy o 

fanylion. 

 
Mewn Tiwn 

Dyddiad ein cyngerdd gymunedol nesaf yw bore Llun, 22 Mai 

pan fyddwn yn croesawu’r deuawd ffliwt ‘Dwy’ - sef Lleucu ac 

Enlli Parri - yn ôl i Ganolfan Beulah.  Bydd y gyngerdd yn 

dechrau am 11.30 ond dewch draw ychydig yn gynt am baned! 
Gwefan: mentercaerdydd.cymru  

Facebook: @m.caerdydd  

https://www.instagram.com/mentercaerdydd/    

E-bost / Ffôn: post@mentercaerdydd.cymru / 029 2068 9888 

https://www.norwegianchurchcardiff.com/whats-on/
https://www.norwegianchurchcardiff.com/whats-on/
mailto:post@mentercaerdydd.cymru

Ysgol Tonyrefail   

Ar Stepen Fy Nrws 

Braf oedd croesawu rhieni plant Cam 

Cynnydd 2, sef dosbarthiadau Blwyddyn 

1, 2 a 3, i’r ysgol yn ddiweddar. Cawsant 

y cyfle i glywed am waith prosiect y 

plant ar y thema ‘Ar Stepen Fy Nrws’ - 

ble mae disgyblion o wahanol 

ddosbarthiadau yn dod at ei gilydd i 

weithio ar wahanol agweddau o’r 

cwricwlwm. Roedd y plant wedi 

mwynhau tywys eu rhieni ac aelodau o’r 

teulu o gwmpas y gwahanol 

arddangosfeydd, gan drafod y gwaith yr 

oeddynt wedi bod yn ei wneud ar y 

thema. 

Atgofion am Donyrefail 

Daeth Mrs Janet Close sydd yn fam-gu i 

un o ddisgyblion yr ysgol i rannu ei 

hatgofion am Donyrefail dros y 50 

mlynedd diwethaf. Cafwyd sgwrs 

hwyliog iawn ac roedd gan ddisgyblion 

Cam Cynnydd 3 sef Blwyddyn 4,5 a 6 

nifer fawr o gwestiynau i’w holi am sut y 

mae’r pentref wedi newid dros y 

blynyddoedd. Roedd pawb wedi 

mwynhau clywed y straeon a dysgu mwy 

am hanes yr ardal leol. 

Rhieni Cam Cynnydd 2 yn dysgu am 

brosiect 'Ar Stepen Ein Drws' 

Cadw Gwenyn 

Yn hanesyddol mae traddodiad o gadw 

gwenyn wedi bod yn Nhonyrefail ac mi 

roedd plant Blwyddyn 1,2 a 3 yn hynod 

gyffrous i wahodd Maureen a Howard o 

gwmni Howard’s Honey, i’r ysgol i sôn 

am gadw gwenyn. Roedd y sgwrs yn 

ddiddorol iawn ac roedd y plant wedi 

dysgu llawer am y grefft o gadw gwenyn 

a gwneud mêl. Diolch yn fawr i’r ddau 

am rannu eu harbenigedd gyda’r plant.  

 
Adnoddau Dr Doctor 

Diolch i Dr Ffion Jones o Brifysgol 

Meddygol Caerdydd am gyflwyno gêm 

newydd - Dr Doctor i ddisgyblion 

Blwyddyn 5 a 6. Roedd y plant wedi 

treialu a rhoi eu barn am yr adnoddau y 

llynedd a nawr cawsant y cyfle i weld yr 

adnodd gorffenedig. Roedd y gemau 

newydd trwy gyfrwng y Gymraeg yn 

llwyddiant mawr. 

 
Little Princess Trust 

Mae dau frawd o’r ysgol sef Brennig a 

Neifion Butler wedi bod yn tyfu eu 

gwalltiau ers amser er mwyn ei dorri a’i 

roi i elusen ‘Little Princess Trust’. Bydd 

y gwallt yn cael ei ddefnyddio i wneud 

wigiau i blant sydd wedi colli eu gwallt 

oherwydd salwch. Ymdrech arbennig 

gan y ddau! 

Dysgu an gadw gwenyn gyda Howard's 

Honey 

Mrs Close yn siarad am sut mae Tonyrefail 

wedi newid dros y blynyddoedd 

Gwaith Celfyddydau Mynegiannol wedi 

ei ysbrydoli gan wenyn 

Tyfu a thorri gwallt i gefnogi elusen 

Trafod y gwaith digidol ar yr ardal leol 

Gwahoddwyd Kevan Eveleigh o’r 
Creigiau, Llywydd Clwb Areithwyr 
Caerdydd, i ymateb i araith yr Arglwydd 
Faer yn Neuadd Seiri Rhyddion Caerdydd 
yn ddiweddar. 
   Croesawodd y Cynghorydd Graham 
Hinchey, Gwir Anrhydeddus Arglwydd 
Faer Caerdydd, Gynhadledd Genedlaethol 
Cymdeithas Clybiau Areithwyr i Dde 
Cymru. Roedd ei araith groesawgar yn 
dathlu’r gorau sydd gan Gaerdydd a 
Chymru i’w gynnig i ymwelwyr a soniodd 
hefyd am ddyfodol addawol i ieuenctid 
Cymru heddiw. 
   Ymatebodd Kevan yn huawdl gydag 
araith ddoniol ac ysgogol rhoddodd wên ar 
wynebau’r gwesteion ac a ddaeth â phawb 
a fynychodd y wledd foethus ynghyd 
mewn cyfeillgarwch wrth gloi’r 
digwyddiad pwysig hwn. 
   (Yn y llun: Kevan Eveleigh (Llywydd 
Clwb Areithio Caerdydd), Janet Eveleigh, Y 
Cynghorydd Graham Hinchey, Arglwydd 
Faer Caerdydd, a’r Faeres Ann Hinchey.) 

Hybu Areithio 

Ioan a Steffan Emanuel, Efail Isaf, fu’n 
cynrychioli Cymru yn chware rygbi yn 
nhwrnament y Chwe Gwlad dan 18 oed 
yn Nulyn dros y Pasg. 



16 Tafod Elái       Mai 2023 

Menter 
Iaith  

Rhondda 
Cynon  

Taf 

Parti Ponty 2023 

Ni’n brysur paratoi ar gyfer Parti Ponty 

2023 sy’n dychwelyd i Barc Coffa 

Ynysangharad eleni ar Fai 12fed a 13eg. 

Gobeithio gwelwn ni chi gyd yna! Dyma 

beth sydd ar y gweill: 
 

Dydd Gwener 12fed o Fai 2023 - 

Parti Pwll Ponty:  

Bydd Parti Ponty yn dechrau mewn steil 
gyda noson arbennig yn Lido Ponty! 
Bydd TARA BANDITO yn perfformio 
wrth ochr y pwll mewn perfformiad byw 
arbennig i chi! Mae yma dri phwll nofio 
– prif bwll, pwll gweithgareddau a phwll 
sblash. Heb os, mae Lido Ponty yn 
cynnig cyfleoedd nofio gwych i bawb o 
bob oed a gallu. Cewch glywed Tara 
Bandito yn canu a dawnsio eu ffordd i'ch 
clustiau tra’n mwynhau holl 
gyfleusterau’r pwll! 
   Tocynnau - £10 drwy Eventbrite - 
https://www.eventbrite.co.uk/e/parti-pwll
-ponty-2023-tickets-601483612677 
 
Dydd Sadwrn 13eg o Fai: 
 
ParkRun Parti Ponty 
Bydd Parti Ponty yn dechrau gyda’r 
ParkRun Pontypridd yn y parc. Bydd 
Elin Wyn Williams yn cynnal sesiwn 
cynhesu am 8:45yb cyn dechrau’r 
ParkRun am 9yb ac wedyn sesiwn 
ystwytho ar ôl rhedeg. Gallwch chi 
gofrestru ar gyfer y ParkRun ar wefan 
ParkRun Pontypridd – 
www.parkrun.org.uk/pontypridd  
 
Parti Ponty 
Yn dilyn y ParkRun bydd gyda ni lu o 
berfformiadau a gweithgareddau i chi yn 
y Parc gyda pherfformiadau a 
gweithgareddau yn rhedeg o 10:30yb i 
4:30yp.  
   Bydd y perfformiadau ar y llwyfan yn 
dechrau gyda Sioe Martyn Geraint am 
10:30yb ac yn ystod y diwrnod bydd 
perfformiadau gan Wigwam, Dom a 
Lloyd, Mali Haf, Mattoidz, Ble.Ydyn.Ni, 
Dadleoli, Rhosyn Jones, Lucy Jenkins, 
Ysgolion y sir, Adran Bro Taf a 
Gwasanaeth Cerdd RhCT! 
   Bydd rhaglen amrywiol o 
weithgareddau gyda ni yn cynnwys bore 
coffi i ddysgwyr a siaradwyr newydd 
gyda Siôn Tomos Owen yng Nghlwb y 
Bont, Ioga gyda Pili Pala Yoga, triciau 
syrcas gyda Citrus Arts, Dawns y Lingo 
gydag Artis Cymuned, drymio ac 
iwcalilis gyda Cherdd Gymunedol 
Cymru, Chwaraeon gyda Chwaraeon 
RhCT, Lego Robotics a gwyddoniaeth 
gyda Technocamps, sesiwn animeiddio 

gyda Osian Roberts, sesiwn chwedlau a’r 
Mabinogi gyda Louby Lou, sesiwn Babis 
Bach Babies, Mudiad Meithrin, 
ffitrwydd gydag Elin Wyn Williams, 
perfformiadau dawns rhyfedd a 
rhyfeddol Kitsch & Sync a mwy! 
   Mae Parti Ponty, eich Gŵyl Gymraeg 
chi, yn rhad ac am ddim i bawb felly 
galwch draw ac ymunwch yn yr hwyl! 
 
Gig Nos Parti Ponty 
Bydd gig gyda Cleif Harpwood a Geraint 
Cynan, a’r band Catsgam yng Nghlwb y 
Bont am 7.30pm i gloi’r ŵyl eleni. 
Tocynnau - £8 (+ ffi archebu) o flaen 
llaw trwy Eventbrite neu £10 ar y drws - 
https://www.eventbrite.co.uk/e/gig-nos-
parti-ponty-tickets-600398647517 
 
Gwirfoddoli 
Rydym yn edrych am wirfoddolwyr i 
helpu ar y diwrnod. Os hoffech chi 
gofrestru fel gwirfoddolwr eleni, dyma 
linc i chi gofrestru: https://
forms.office.com/e/FWCfvegfvT neu e-
bostiwch 
gweithgareddau@menteriaith.cymru  
Edrychwn ymlaen at eich gweld yn Parti 

Ponty 2023! 

Am y newyddion diweddaraf - Dilynwch 

ni!  

Gallwch chi danysgrifio i’n rhestr e-bost 

yma:  

www.menteriaith.cymru/tanysgrifio-

subscribe 

Facebook: @Menter IaithRhCT 

Twitter: @Menter IaithRhCT 

Instagram: @menter iaithrhct 

 
Gwefan: www.menteriaith.cymru 
E-bost: post@menter iaith.cymru  
Ffôn: 01443 407570 

